
Ներածություն 

 

Հետազոտական աշխատանքի համար ընտրել եմ Ընտանիքի հոգեբանություն․ 

կոնֆլիկտներ թեման։ Թեման շատ կարևոր է, որովհետև կոնֆլիկտներն ընտանիքի 

անբաժան մասն են, իսկ այդ կոնֆլիկտների ընթացքում մի կողմից ձևավորվում են կուռ 

ընտանիքներ, մյուս կողմից` դրանք ընտանիքներում ստեղծում են քաոսային իրավիճակ, 

որն ընտանիքի անդամների համար դառնում է անտանելի։ 

Բոլոր առումներով թեման արդիական է, բայց մենք այն փորձել ենք ավելի 

մասնավորեցնել և մեր ուշադրությունը կենտրոնացրել ենք երեխաների վրա։ Շատ 

հետաքրքիր էր պարզել՝ ինչպես են ընտանեկան կոնֆլիկտներն ազդում երեխաների 

վարքի վրա։ Երեխաների վրա ընտաեկան կոնֆլիկտների ազդեցությունը հասկանալու 

համար ուսումասիրել ենք տարբեր մասնագետների ուսումնասիրություններ։ 

Ընտանեկան կոնֆլիկտներն ու դրանց ազդեցությունը երեխաների վրա մասնագետների 

կողմից լայնորեն քննարկվում է  աշխարհում, այդ թվում` Հայաստանում։  

Աշխատանքի առաջին մասում ներկայացրել ենք ընտանիք հասկացությունը, 

ընտանիքի ստեղծման պատճառներն ու ընտանիքի կառուցվածքը։ Խոսել ենք հայկական 

ավանդական ընտանիքների մասին, որոնք ունեցել են բավականին բարդ կառուցվածք, և 

դրանցում ապրողներից յուրաքանչյուրն ունեցել է իր հստակ տեղն ու դերը։ Դրանք 

բազմանդամ էին և մեկ տանիքի տակ ապրում էին մի քանի սերունդ, որի անդամների 

թիվը կարող էր հասնել 40 մարդու։ Մեր նահապետական գերդաստանների մասին 

առավել մանրամասն պատկերացում ունենալու համար օգտվել ենք ազգագրագետ 

Երվանդ Լալայանի Ազգագրական հանդէսում լույս տեսած հոդվածներից։ 

Նաև խոսել ենք ժամանակակից ընտանիքների տեսակներից՝ ընդլայնված և 

միջուկային։ 

Երկրորդ հատվածում ներկայացրել ենք ընտանեկան կոնֆլիկտներն ու դրանց 

ազդեցությունը երեխաների վրա։ Փորձել ենք հասկանալ կոնֆլիկտների պատճառները, 

որոնք բազմաթիվ ու բազմապիսի են։ Հոգեբանների կարծիքով՝ մշտական վեճերից 

առաջին հերթին տուժում են երեխաները։ Նրանց համար շատ կարևոր է ապահով զգալ 

ընտանիքում, իսկ ընտանեկան կոնֆլիկտները զրկում են երեխային անվտանգության 

զգացողությունից։ Դրանք լուրջ ազդեցություն են ունենում երեխայի հոգեվիճակի վրա։ 

Ծնողներից ո՞վ ավելի մեծ դեր ունի երեխայի կյանքում և նրա դաստիարակության 

հարցում։ Այդ հարցն ուսումնասիրվել է տարբեր ժամանակներում և տարբեր 

հետազոտողների կողմից։ 

Անդրադարձել ենք նաև ամուսնալուծություններին, որոնք կարող են լինել 

կոնֆլիկտների պատճառով, իսկ ամուսնալուծություններն իրենք իրենց հերթին մեծ 

ազդեցություն են ունենում երեխայի վարքի վրա։ 

Աշխատանքը գրելու ժամանակ առցանց հարցում ենք իրականացրել, որին 

մասնակցել են 43 ծնողներ: Հարցումը վերաբերում էր ընտանեկան կոնֆլիկտներին և 

դրանց ազդեցությանը երեխաների վարքի ու հույզերի վրա։ 

ԳԼՈՒԽ I 

Ի՞նչ է ընտանիքը 

 

 Ընտանիք հասկացության բառարանային բացատրությունն այս է․ 

Արյունակցությամբ կամ ամուսնությամբ իրար հետ կապված և միասին ապրող 

մարդկանց մշտական խմբակցություն (ամուսիններ, ծնողներ ու զավակներ և այլն), 

Արյունակցությամբ իրար հետ կապված մարդկանց խումբ, տոհմ, գերդաստան, 

hամարժեք կամ միատեսակ միավորների խումբ և այլն: 

Ընտանիքի ձեւավորման համար անհրաժեշտ փուլ է ամուսնությունը։ Համաձայն 

ուսումնասիրությունների՝ մարդիկ ամուսնանում են սիրելու և սիրված լինելու, 

երեխաներ ունենալու, նրանց խնամելու, դաստիարակելու և ժողովրդի ասած՝ իրենց 

նպատակներին հասցնելու և այլնի համար։ Ռուս գրող Անտոն Չեխովը նշել է, որ 

ընտանեկան կյանքի ամենակարևոր շարժիչը սերն է։ Իսկ Մայր Թերեզան ընդգծել է, որ 

ընտանիք ստեղծելու համար բավական է սիրել, իսկ այն պահպանելու համար պետք է 

սովորել համբերել ու ներել։  

Հայաստանի Հանրապետության Սահմանադրության 32-րդ հոդվածի համաձայն` 

ընտանիքը հասարակության բնական և հիմնական բջիջն է։ Ընտանիքը, մայրությունը և 

մանկությունը գտնվում են հասարակության և պետության հովանավորության ու 

պաշտպանության ներքո: 

Շատ կարևոր են ներընտանեկան հարաբերությունները և ընտանիքում ծնվող 

երեխաների համար ստեղծվող միջավայրը։ Հայկական ավանդական ընտանիքներն 

ունեցել են բավականին բարդ կառուցվածք և դրանցում ապրողներից յուրաքանչյուրն 

ունեցել է իր հստակ տեղն ու դերը։ Ազգագրագետ Երվանդ Լալայանի 

ուսումնասիրությունները հստակ պատկերացում են տալիս մեր ավանդական 

ընտանիքների, այսպես ասած՝ նահապետական գերդաստանների մասին։ 

Հայոց ավանդական մշակույթում ընդունված էր կենսապահովման գերդաստանային 

տարբերակը. այն բազմանդամ էր և մեկ տանիքի տակ ապրում էր մի քանի սերունդ, որի 

անդամների թիվը կարող էր հասնել 40 մարդու1, անգամ՝ 60-70 մարդու: 

Գյուղական գերդաստանները կազմում էին պապն ու տատը, որդիները, հարսները, 

թոռները և թոռնորդիները, որոնք ապրելով մեկ հարկի տակ կառավարվում էին միևնույն 

շահերով2: Այս ձևը հիմնականում կապվում է երկրագործության հետ, որը հնարավորինս 

շատ աշխատող ձեռքի կարիք ուներ: Օրինակ, հողահերկի աշխատանքների ժամանակ 

անհրաժեշտ էր 10-12 տղամարդ3:  

Քաղաքային կյանքի զարգացումը մարդկանց տվեց ավելի անկախ կյանք: Երվանդ 

Լալայանը նշում է․ «...Գերդաստանի անդամներից մի քանիսը գաղթում են քաղաքներում 

աշխատելու, ընդունում են այնտեղի գաղափարներն ու սովորույթները: Իրենց վաստակը 

ամբողջովին տան մեծին չեն ուղարկում, շատ անգամ ցանկանում են կնոջը իրենց մոտ 

տանել, իրենց երեխային ուսման տալ մինչդեռ գերդաստանը հակառակում են, որովհետև 

միւս երեխաներին ուսման չէ տուած...»: «Արտագնացությունը արագացրեց այդ 

ժամանակաշրջանում գոյություն ունեցող նահապետական գերդաստանների 

քայքայումը»4: Արդեն 20-րդ դարի սկզբներին հազվադեպ էին հանդիպում 

նահապետական գերդաստաններ։ Լալայանն օրինակ է բերում Սիսիանը, որտեղ 19-րդ 

դարի վերջում 20-25 հոգանոց ընդամենը երկու կամ երեք ընտանիք կար։ Գյուղերում 

քաղաքների համեմատությամբ բավականին երկար պահպանվեցին բազմանդամ 

ընտանիքներն ու նախկին սովորույթները: 

Ժամանակակից ընտանիքի առավել ընդունված տեսակներն են՝  

 Միջուկային ընտանիք 

                                                           
1 Սարգսյան Ա., Կանանց վերաբերող ավանդական արգելանքները հայոց մեջ (Պատմազգագրական 
ուսումնասիրություն), Անտիպ օրինակ, հեղինակի անձնական օրինակ: 
2Լալայեան Ե., Ընտանեկան բարք. Գերդաստանի անդամների իրաւաբանական 
յարաբերութիւնը, Ազգագրական հանդէս, գիրք 1, 1895, էջ 289: 
3Պետրոսյան Հ., Ընտանեկան-ազգակցական և հարևանական համակարգերը համայնքային 
համագործակցության համատեքստում // Հայաստանյան համայնքն այսօր. մասնակցային զարգացման 
վճռորոշ գործոններն ու խնդիրները (սեմինարի նյութեր), Երևան, Համաշխարհային բանկ, 2003, էջ 37: 
4 Գալստյան Մ., Աշխատանքային միգրացիան և ընտանիքի փոխակերպումները հետխորհրդային 
Հայաստանում, Լրաբեր հասարակական գիտությունների, համար 2-3, 2012, էջ 258: 

 Ընդլայնված ընտանիք 

Միջուկային ընտանիքը կամ ատոմային ընտանիքը կազմված է ամուսնական զույգից 

եւ նրանց երեխաներից։ Իսկ ընդլայնված ընտանիքներում կարող են ապրել նաեւ տատը, 

պապը, հորեղբայրը եւ այլ հարազատներ։ Կամ երկու եղբայրների ընտանիքներ ապրում 

են մեկ հարկի տակ։ 

   Կարևորելով ընտանիքի և ընտանեկան հարաբերությունների դերը երեխայի անձի 

ներդաշնակ ձևավորման վրա՝ իրականացվել է հարցաթերթային հարցում, որին 

մասնակցել է ընդլայնված և բջջային ընտանիքների 40 ամուսնական զույգ։ Պարզվել է, որ 

ընդլայնված ընտանիքներում կոնֆլիկտներն ավելի հաճախակի են, քան բջջային 

ընտանիքներում5։ Ընդլայնված ընտանիքներում կոնֆլիկտներ առաջանում են 

հիմնականում հարսների ու սկեսուրների միջև։  

 

 

 

 

 

 

 

 

 

 

 

 

 

 

                                                           
5 Միրզոյան Վ․ Խ․, Ընտանեկան կոնֆլիկտների տեսակները եւ դրանց ազդեցությունը երեխայի անձի 
ձեւավորման վրա, Գյումրիի Մ․ Նալբանդյանի անվան պետական մանկավարժական ինստիտուտի 
գիտական տեղեկագիր, համար 1, էջ 225, 2014 

ԳԼՈՒԽ II 

Ընտանեկան կոնֆլիկտները և դրանց ազդեցությունը երեխաների վարքի վրա 

 

Բոլոր ժամանակներում և բոլոր ընտանիքներում կոնֆլիկներն անխուսափելի են և 

բնական, դրանք ընտանեկան կյանքի մի մասն են։ Մի տեղ, որտեղ ապրում է երկու և 

ավելի մարդ, չեն կարող չլինել տարաձայնություններ, հետաքրքրությունների բախում, 

ընկալումների տարբերություն։ Բայց պարբերական բնույթ կրող կոնֆլիկտները սթրես են 

առաջացնում և վնասում փոխհարաբերությունները։ Մարդիկ սկսում են դժվար 

կառավարել իրենց զգացողությունները, դառնում են ագրեսիվ և կոպիտ։ Սոցիոլոգները 

նշում են, որ չկան այնպիսի ընտանիքներ որոնց ձևավորման սկզբնական շրջանում 

կոնֆլիկտներ չեն լինում։ Ուղղակի երջանիկ են այն ընտանքները, որտեղ կոնֆլիկտները 

մակերեսային են և շուտ են մոռացվում։ 

Կարևոր հարց է, թե ինչ դրսևորում ունեն այդ կոնֆլիկները, և ինչպես են դրանք 

ազդում երեխաների վրա։  

Ընտանեկան կոնֆլիկտների պատճառները կարող են շատ տարբեր լինել։ Դրանք 

կարող են լինել ամուսինների միջև, ծնող-երեխա փոխհարաբերություններում և այլն։ 

Կոնֆլիկտներ կարող են լինել միասին որպես զույգ ապրելուն սովորելու ընթացքում, 

պատճառ կարող է լինել երեխայի ծնունդը, երեխայի մեծանալու ընթացքում առաջացող 

խնդիրները, աշխատավայրի կամ բնակության վայրի փոփոխությունը, կարծիքների, 

արժեքների տարբերությունը, փոխադարձ վստահության, ուշադրության 

բացակայությունը, խանդը, սոցիալական վիճակը և այլն։ 

Կոնֆլիկտների պատճառ կարող են հանդիսանալ նաև հոգեբանական 

անհամատեղելիությունը, սեռական խնդիրները, միմյանց մտադրությունները 

չհասկանալը, վարքի սխալ մեկնաբանությունները, բարոյականության վերաբերյալ 

տարբեր մոտեցումները, պարտքի և պատասխանատվության զգացումի 

բացակայությունը և այլն6։ 

                                                           
6 Միրզոյան Վ․ Խ․, էջ 224 

Ծնողների միջեւ լարվածությունը, դեպրեսիան, կոնֆլիկտերը, բռնությունները 

երեխայի զարգացման համար լուրջ վտանգներ են պարունակում՝ հոգեբանական, 

սոցիալական հարմարվողանականության, ակադեմիական դժվարությունների և այլ 

հարցերում7։ 

Երեխաների համար շատ կարևոր է ապահով զգալ ընտանիքում, իսկ ընտանեկան 

կոնֆլիկտները զրկում են երեխային անվտանգության զգացողությունից։ 

Հոգեբանների կարծիքով՝ մշտական վեճերից առաջին հերթին տուժում են 

երեխաները։ Մանկական նևրոզների հիմնական աղբյուրն ընտանիքում միջանձնային 

հարաբերությունների խաթարումն ու ընտանեկան հարաբերությունների ոչ 

ներդաշնակությունն է8։  

Որոշ հետազոտողներ գտնում են, որ դեռեւս 6 ամսականից երեխաների մոտ 

տագնապ է առաջանում, երբ ծնողները վիճում են։ Դա կարող է նրանց մոտ առաջացնել 

վախ, զայրույթ, անհանգստություն, տխրություն, և նրանք ավելի հակված են լինում 

հիվանդության, քնի խանգարումների, ուշադրությունը կենտրոնացնելու և դպրոցում 

առաջադիմության խնդրների9։  

  Բարձր կոնֆլիկտային ընտանիքներում հավանականությունը մեծ է, որ երեխաները 

կդժվարանան միջանձնային հարաբերություններում, խնդիրների լուծման հարցում և 

հասարակական կյանքում իրենց լիարժեք չեն զգա։ Այդ բարդություններն ազդում են 

նրանց դեռահասության և հասուն շրջանի ռոմանտիկ հարաբերությունների վրա, 

որովհետև նրանց ինքնագնահատականը ցածր է լինում և բացասական պատկերացում 

են ունենում ներընտանեկան կյանքի մասին10։ 

                                                           
7 Shelton K. H. Harold G. T., Interparental Conflict, Negative Parenting, and Children’s Adjustment: Bridging Links 
Between Parent’s Depression and Children’s Psychological Distress, Journal of Family Psychology, Vol. 22, No. 5, p․ 
712, 2008 
8 Հարությունյան Տ․, Լարվածություն ընտանիքներում. ինչպե՞ս հաղթահարել, ո՞ր սխալներից խուսափել, 
Առավոտ օրաթերթ, 2020 
9 Parental conflict and its effect on children, Federal Circuit and Family Court of Australia, 
https://www.fcfcoa.gov.au/fl/pubs/conflict-effects-children 
10 Sutherland A., How Parental Conflict Hurts Kids, Institute for Family Studies, 2014 

Պարզվել է, որ ընտանեկան բռնության միջավայրում ապրած դպրոցահասակ 

երեխաների մոտ վարքագծային խանգարումներ զարգանալու հավանականությունն 

ավելի մեծ է: Այս երեխաները կարող են դրսևորել ագրեսիվ վարքագիծ, չենթարկվել 

սահմանափակումներին և տարեկիցների հետ առողջ հարաբերություններ ձևավորելու 

հարցում դժվարություններ ունենալ11։ 

Մշտական կոնֆլիկտները պատճառ են դառնում ամուսնալուծությունների, որոնք 

իրենց հերթին խնդիրներ են առաջացնում երեխաների հոգեկան աշխարհում։  

Հաճախ ամուսնալուծության պատճառն ընտանեկան բռնությունն է լինում, ինչը, 

դժբախտաբար, ոչ միշտ է դադարում, երբ կինը հեռանում է ամուսնուց, և շատ երեխաներ, 

բաժանումից հետո շփման պայմաններում, շարունակում են բախվել ընտանեկան 

բռնությանը12։ Ընտանեկան բռնության ենթարկվող մոր և նրա երեխայի միջև միշտ չէ, որ 

ամուր կապ է ստեղծվում։ Ընտանեկան բռնությունը կարող է համարվել ուղղակի վտանգ 

մոր ու երեխայի հարաբերության համար13: 

Երեխայի անհատականության վրա մեծ ազդեցություն են ունենում և մայրը, և 

հայրը, և նրանց դաստիարակությունը: Հրապարակախոս Գրիգոր Արծրունին նշում է, որ 

մորից է կախված լավ կամ վատ դաստիարակությունը և «կնամարդը ստրկութեան տակ 

լինելով, իւր նման ևս երիտասարդներ է պատրաստում»14: Բայց ինչպես ընդգծում է ռուս 

սոցիոլոգ Իգոր Քոնը, մայրական դաստիարակությունը, որքան էլ կարևոր է, միակը չէ: 

Երեխայի վրա մեծ ազդեցություն են ունենում նաև հայրը, մեծերը, հասակակիցներն ու 

հասարակական ինստիտուտները15: Հոգեբանական և սոցիոլոգիական 

հետազոտությունները ցույց են տվել հոր, որպես դաստաիարակության մեջ կարևոր 

գործոնի, դերը: Ուսումնասիրությունները ցույց են տվել, որ անուշադիր, 

անպատասխանատու հայրերն անգամ կարևոր են երեխայի կյանքում: Ավելի վատ է 

ազդում հոր ընդհանրապես բացակայությունը: Հատկապես տղա երեխաների մոտ 

                                                           
11 Ընտանեկան բռնության ազդեցությունը երեխաների վրա հայաստանում, Կանանց աջակցման կենտրոն, 
Երևան, էջ 26, 2020 
12 Նույն տեղում, էջ 39 
13 Նույն տեղում, էջ 23 
14 Արծրունի Գ., Աշխատությունները, հատ. 1, էջ 56, Թիֆլիս, 1904 
15 Кон И. С., Ребенок и общество, Москва., էջ 281, 2003 

հանդիպում են նյարդային շեղումներ: Նրանք ավելի դժվար են կապ հաստատում 

հասակակիցների հետ: Ուսման մեջ են խնդիրներ լինում, ցածր ինքնագնահատական 

ունեն, ավելի ագրեսիվ են: Մայրերն էլ, զրկված լինելով ամուսնու օգնությունից, ավելի 

հաճախ երեխաների հետ ագրեսիվ են լինում, նրանցից չափից ավելի հնազանդություն են 

պահանջում, ինչը վատ ազդեցություն է ունենում երեխայի վրա: 

Շատ է խոսվում, որ ժամանակակից ընտանիքներում ամուսնալուծություններն աճել 

են։ ՀՀ ազգային վիճակագրական ծառայության տվյալների համաձայն՝ 2015-2019 թթ. 

ժամանակահատվածում ամուսնալուծությունների թիվը Հայաստանում աճել է գրեթե 0,1 

անգամ. 2015 թ. 1000 բնակչի հաշվով ամուսնալուծությունների գործակիցը եղել է 1․2, իսկ 

2019-ին՝ 1.316: Իսկ 2003-ից 2015-2016 թվականներին ամուսնալուծությունների աճն ավելի 

մեծ է եղել՝ կրկնակի։ Այստեղ կարծես դրական միտում ունենք, ամուսնալուծությունների 

աճը շատ փոքր է։ Եթե ուսումնասիրության տակ առնենք վերջին տասը տարիները, 

բնականաբար վիճակագրությունն այլ կլինի և կտեսնենք, որ ամուսնալուծությունների 

թիվը բավականին աճել է, բայց վերջին հինգ տարների տվյալներով 

ամուսնալուծությունները նվազել են։  Վիճակագրությունը ցույց է տալիս, որ առաջին 

անգամ ամուսնացող տղաների և աղջիկների միջին տարիքը բարձրացել է։ Վերջին 20 և 

ավելի տարիների ուսումնասիրությունից կարելի է ենթադրել, որ որքան հասուն 

տարիքում են զույգերն ամուսնանում, այնքան քիչ են ամուսնալուծությունները։ 

Հետազոտական աշխատանքը գրելու ընթացքում ծնողների շրջանում հարցում ենք 

անցկացրել։ Փորձել ենք պարզել, թե որքան հաճախակի են ընտանեկան կոնֆլիկտները, 

արդյոք ընտանեկան կոնֆլիկտները տեղի են ունենում երեխաների ներկայությամբ և 

ինչպես են երեխաներն արձագանքում դրանց։  

Հարցումն անցկացվել է առցանց տարբերակով, որին մասնակցել է 43 ծնող։ Նրանց 93 

տոկոսը կանայք են (40 մայրիկ)։ Մասնակիցների 86 տոկոսն ունեն բարձրագույն 

կրթություն։  

                                                           
16 Հայաստանի վիճակագրական տարեգիրք, Երևան, էջ 43, 2020 

Հարցվողների 67,4 տոկոսը նշել է, որ իրենց ընտանիքում կոնֆլիկտները հազվադեպ 

են, 18,6 տոկոսը՝ ամիսը մի քանի անգամ, իսկ 14 տոկոսը՝ շաբաթը մի քանի անգամ 

(հավելված 1)։  

Մոտավորապես 58 տոկոսի մոտ կոնֆլիկտները տեղի չեն ունենում երեխաների 

ներկայությամբ, իսկ մոտ 42 տոկոսի դեպքում (18 հոգի)՝ տեղի է ունենում նրանց մոտ 

(հավելված 2)։ Կոնֆլիկտներից հետո հարցված ծնողների 39,5 տոկոսը զրուցում է 

երեխայի հետ, իսկ 60,5 տոկոսը ձեւացնում է, իբր ոչինչ չի եղել։ Սրա մեջ մտնում են նաև 

մեր հարցմանը մասնակցած երեք հայրիկները։ Հարցմանը մասնակցած հայրիկների 100 

տոկոսը չի փորձում զրուցել երեխայի հետ, բացատրել ու հանգստացնել նրան։  

Փաստորեն այն ընտանիքներում, որտեղ կոնֆլիկտները տեղի են ունենում 

երեխաների ներկայությամբ, այդ ընտանիքների հիմնական մասում ծնողները դրանից 

հետո չեն զրուցում երեխաների հետ։ Արդյունքում երեխաները զրկվում են խնդիրներին 

լուծումներ տալու կարողությունից։ Նաև նրանց համար կոնֆլիկները կարող են 

համարվել ընտանեկան հարաբերությունների անբաժանելի և բնական մասնիկ, որը 

հավանաբար ազդեցություն կունենա նրանց ստեղծած ընտանիքի ներքին 

հարաբերություններում։ Բայց պետք է հաշվի առնել, որ հիմնականում այն ծնողներն են 

նշել, որ երեխայի հետ չեն խոսում կոնֆլիկներից հետո, որոնց ընտանիքում 

կոնֆլիկտների ժամանակ երեխաները ներկա չեն լինում։ Այսինքն նրանց հետ իրենց 

բացակայությամբ տեղի ունեցած կոնֆլիկտից խոսելու կարիք էլ չկա։  

Ծնողների 76,7 տոկոսը նշել է, որ իրենց երեխաներն ունեն գերազանց 

առաջադիմություն։ Այստեղ կարևոր ենք համարում ընդգծել, որ բացարձակ 

մեծամասնությամբ գերազանց առաջադիմություն ունեն այն ընտանիքների երեխաները, 

որտեղ կոնֆլիկտները հազվադեպ են կամ ամիսը մի քանի անգամ։ Պարզվում է՝ 43 

հարցված ծնողների երեխաների բացարձակ մեծամասնությունը հավասարակշռված, 

ինքնավստահ և հանգիստ վարք են դրսեւորում, իսկ ընդամենը 4-5-ը՝ ագրեսիվ ու 

ինքնամփոփ։ Ծնողներից մեկը նշել է, որ երեխան ինքնավստահ է և ագրեսիվ: 

Փորձել ենք հասկանալ, արդյո՞ք ծնողները հետեւում են, թե ընտանեկան 

կոնֆլիկտներից հետո երեխաներն ինչպես են իրենց զգում և ինչպես են արտահայտում 

իրենց հույզերը։ Պարզվում է, որ ծնողները ոչ միշտ են դրան ուշադրություն դարձնում։ 

Հարցված ծնողների մոտավորապես 40 տոկոսը (հավելված 3) պատասխանել է, որ չգիտի, 

թե երեխան ինչպես է իրեն պահում կոնֆլիկիտներից հետո։ Մոտ 28 տոկոսը նշել է, որ 

երեխան կարող է լացել ընտանեկան կոնֆլիկիտների պատճառով, մոտավորապես 16 

տոկոսը՝ որ փակվում է սենյակում, իսկ մոտ 16-ը՝ ագրեսիվ է դառնում։ Քառասուն 

տոկոսը բավականին բարձր ցուցանիշ է։  

Սա շատ լուրջ բացթողում է ծնողների կողմից, քանի որ նրանք պարտավոր են 

հետաքրքվել երեխայի հոգեվիճակով, պարզել կոնֆլիկտային իրավիճակի թողած 

ազդեցությունը, եթե չեն խուսափել երեխայի մոտ վիճաբանելուց։ Միրզոյանը նշում է, որ 

սովորաբար ծնողների կոնֆլիկտներին, վեճերին ու բռնություններին ականատես 

երեխաների հոգեվիճակը փոխվում է, դառնում են ավելի սառնասիրտ, դաժան 

անտարբեր, չշփվող, անուշադիր, ագրեսիվ17։ Բնականաբար բոլոր կոնֆլիկտները չէ, որ 

երեխայի մոտ կարող են հոգեկան խնդիրներ առաջացնել։ Դրանք կարող են նաև ուսանելի 

լինել, որովհետև դրանց ժամանակ երեխաները կարող են նաև սովորել՝ ինչպես որևէ 

հարցի շուրջ ունենալ տարաձայնություններ և գալ ընդհանուր լուծման և միասին ելքը 

գտնել։ 

Նաև հետաքրքրվեցինք, թե կոնֆլիկտների ժամանակ երեխաներն ում են 

պաշտպանում։ Ավելի քան 65 տոկոսը ընդգծել է, որ երեխաները կոնֆլիկտի ժամանակ 

ծնողներից ոչ մեկին չեն պաշտպանում, մայրիկներից ընդամենը մեկն է նշել, որ 

կոնֆլիկտի ժամանակ երեխան հայրիկին է պաշտպանում, իսկ մոտ 32 տոկոսի դեպքում 

մայրիկին են աշտպանում։  

 

 

 

 

 

                                                           
17 Միրզոյան Վ․Խ․ էջ 230 



14 
 

Եզրակացություն 

 

Թեմայի վերաբերյալ տեսական նյութերի և իրականացված հարցման արդյունքների 

վերլուծությունը հնարավորություն է տալիս անել հետևյալ եզրակացությունները․ 

 ակնհայտ է, որ ընտանեկան կոնֆլիկտները խաթարում են երեխաների հոգեկան 

աշխարհը, ինչը ժամանակի ընթացքում արտահայտվում է նրա վարքի այս կամ այն 

դրսևորումներում։ Կոնֆլիկտներն իրենց բացասական ազդեցությունն են ունենում 

երեխաների վրա, նրանք ավելի դժվար են շփվում հասակակիցների հետ, ավելի 

ինքնամփոփ են դառնում և սիրային հարցերում էլ՝ ավելի բարդույթավորված։ Նաև 

կարևոր է շեշտել, որ պետք է դասընթացների, զրույցների ու խաղերի միջոցով 

երեխաների մոտ դրանց նկատմամբ ձևավորվի այնպիսի վերաբերմունք, որ հետագայում 

սեփական ընտանիքում գիտակցաբար մերժի հարցերի լուծման կոնֆլիկտային 

տարբերակը։ 

Ընտանիքներում հաճախակի կոնֆլիկտները, վեճերն ու բռնությունները բերում են 

ամուսնալուծությունների, իսկ ամուսնալուծություններն իրենց հերթին նոր խնդիրներ են 

առաջացնում երեխաների համար։ Ամուսնալուծությունների վիճակագրության 

ուսումնասիրությունը մեզ հնարավորություն է տալիս եզրակացնել, որ դրանց թիվը 

Հայաստանում վերջին տարիներին նվազել է։ ՀՀ ազգային վիճակագրական ծառայության 

տվյալների համաձայն՝ 2015-2019 թթ. ժամանակահատվածում ամուսնալուծությունների 

թիվը Հայաստանում աճել է ընդամենը 0,1 անգամ։ Վիճակագրությունը ցույց է տալիս նաև 

որ առաջին անգամ ամուսնացող տղաների և աղջիկների միջին տարիքը բարձրացել է։ 

Վերջին 20 և ավելի տարիների ուսումնասիրությունից կարելի է ենթադրել, որ որքան 

հասուն տարիքում են զույգերն ամուսնանում, այնքան քիչ են ամուսնալուծությունները, 

հավանաբար՝ նաև ընտանեկան կոնֆլիկտները։  

Մեր հարցման արդյունքում կարող ենք եզրակացնել, որ այն ընտանիքներում, որտեղ 

կոնֆլիկտները հազվադեպ են, այդ ընտանիքներում երեխաներն ունեն գերազանց 

առաջադիմություն։ Նաև կարևոր է նշել, որ այդպիսի ընտանիքներում երեխաների 

մեծամասնությունը հավասարակշռված, ինքնավստահ և հանգիստ վարք է դրսևորում։ 

Անհրաժեշտ է հետևողականորեն և անհատականացված աշխատել ծնողների հետ, 

որովհետև նրանցից շատերը չեն գիտակցում, որ երեխաների ներկայությամբ 

կոնֆլիկտներն ու վեճերը նրանց վրա ծանր ազդեցություն են ունենում, և հատկապես 

մտահոգիչ է, երբ կոնֆլիկտներից հետո ծնողների զգալի մասը չի հետաքրքրվում իրենց 

երեխայի հոգեվիճակով՝ մեր հարցմանը մասնակցածների 40 տոկոսը։ Ծնողների հետ այս 

թեմայով պետք է պարբերաբար հանդիպումներ, նաև սեմինարներ, քննարկումներ 

կազմակերպել․ ընտանեկան հակասությունները չպետք է վերածվեն ընտանեկան 

ողբերգությունների, հատկապես երեխաները չդառնան ծնողների եսասիրական 

անտարբերության զոհը։ 

